
Doduy lagi rabu

Rima knkawas mu ma mmteru idas hari knkawas na swai mu rseno
ciida, mapa swai rseno bubu mu, desun nami na neepah ga phmaan ricah
hiya. Idas maxal ciida, moda nami eluw ga hreyan btakan, nigan ghuni ricah
ma ini phepah kana ricah nana.

Dehuk nami neepah ricah, skadi dheran nigan saso ghuni ka bubu mu,
plahun na swai mu rseno ma pdoyun na yaku han, kika tloung ku toma saso
ghuni. Wada madis keruc bubu mu mquri ssiyo eluw nigan btakan hiya, kela
nag wada kmeruc btakan.

Ini gbsiyaq, nii mheyan kingal btakan mgsama hari ka bubu mu, taan
de so hari ba kulo baga na knthuran. Plaxun na dheran ka btakan han, skadi
ghuni ricah ka bubu mu, nigan saso ma msdaling hari harac, kela nag
mpsmalu doduy lagi rabu. Desun na ssiyo harac btakan ma ggiyan na beling
harac ka puting btakan. Mangal seban laqi, kgahul na pruurun mtdaha
mungu ka seban pala, taan de so hari ka papak babuy, gaga bkeyan sdoduy
bobo btakan peni.

Yahun na mangal ka swai mu rseno, haun na ptagi doduy truma,

bungun na pala ka bobo ttgiyan na swai mu rseno nana, siicu na ttingun

rutig. Mesa rmengo yaku ka bubu mu. Uxe beyo mtaqi swai su rseno di, sai
tghuwe hari cmikul doduy ttgiyan na, mptagi naq kiya hari di, hai tikuh
mqiri nana.

Kntrasi mapa bruru ma madis parih ka bubu mu, wada mquri meepah
hunac hari. Ini gbsiyaq de, mangal parih meepah, ado icu ku na mngungu
skadi heya. Kika ncugil gbhangun mu gaga pttebuk parih daha ka btunux,
“King! King! Kiyang!” Mesa mhrenang, so harri ga pgkela yaku, gaga
meepah hiya ka bubu mu. Kiya ini ku kiicu hari mstheya bubu mu, murux
nag gmlahang swai mu rseno di.

Ani betag saya, ini mu bale chngii ka bubu mu, tmlubuy ttgiyan doduy
lagi ka ciida. Lnlungan mu ge, so hari bale ga mexun bubu ka swai mu
rseno. Knmalu nag tngiyan na doduy truma ma ini tkela tngiyan betag
muure ka swai mu rseno. Ani dehuk saya, srrengo mu riyung gnkela na

bubu mu ka tmlubuy doduy lagi nii.

